
Til: Fylkeskommunane som tek del i NDLA-prosjektet

Oslo 13. mars 2008

Vidare finansiering av NDLA-prosjektet

Forleggerforeningen er som kjent kritisk til NDLA-prosjektet. Årsaka er at vi meiner ei offentleg finansiering av utvikling av læremiddel som blir stilt gratis til rådvelde for elevar og lærarar vil redusere moglegheitene for å utvikle alternative læremiddel som konkurrerer i marknaden. Ei utviding av NDLA-prosjektet til å omfatte fleire fag og klassetrinn vil etter vårt syn raskt føre til at den frie konkurransen og mangfaldet i det norsk læremiddeltilbodet blir dramatisk redusert. Dersom det blir brukt offentlege midlar på å utvikle læremiddel, meiner vi det er sannsynleg at det ikkje i tillegg blir stilt midlar til rådvelde til å velje alternative læremiddel som har ein pris, for skolar som måtte ønskje dette. Effekten er at marknaden som kommersielle læremiddelprodusentar skal konkurrere om ikkje blir stor nok til at det forsvarar investeringar i nyutvikling.

Desse synspunkta har vi hevda offentleg, og direkte til Utdanningsdepartementet som har svart at dei verken ønskjer det ein kan kalle eit offentleg forlag eller reduksjon av mangfald og valmoglegheiter. Dette synet meiner vi også  kjem klart til uttrykk ut frå rammene som blir sette i tildelingsbrevet som følgjer siste løyvinga til NDLA frå departementet. Summen som blir løyvd er ikkje veldig stor, kr 9 mill, og rammene for bruken av midla er at prosjektet skal halde seg til dei fagområda og det klassetrinnet som det hittil er utvikla noko innhald for, altså norsk og naturfag for Vg 1. Det blir vidare i tildelingsbrevet stilt krav om at det skal liggje føre ein sluttrapport for prosjektet innan 6. mars 2009, og det blir nemnt at prosjektet skal gjennomgå ei forskingsbasert evaluering. Desse føresetnadene klargjer at NDLA er eit prosjekt som skal gjennomførast innanfor visse rammer (fag, klassetrinn), og som skal evaluerast når det er avslutta. Vi går ut frå at det også er slik at Tilgangsprosjektet (som blir drive av Utdanning.no og som skal utvikle publiseringsløysingar for NDLA) som skal vare fram til sommaren 2009, er dimensjonert og tilpassa nivået på og føresetnadene for den statlege løyvinga til NDLA. Ut frå dette hadde vi rekna med at det ikkje ville komme på tale med ei utviding av aktivitet og verkefelt i prosjektet. Vi blei derfor forbausa når vi 19. februar kunne lese det følgjande på Frank Emil Moens blogg: 

Fylkeskommunene satser egne midler på NDLA

I forrige uke var videreføring av NDLA tema på fellesmøte for fylkeskommunene. Fylkeskommunene ga i møtet positive signaler for bruk av 10 % av tildelt læremiddelramme for 2008 til NDLA. Endelig vedtak må fattes i de ulike fylkene. Arbeidet starter nå opp for å forberede i første omgang oppstart av fagredaksjoner i engelsk, samfunnsfag og kroppsøving. Disse vil starte opp når tilstrekkelig finansiering er på plass. 

Vi meiner ei slik utvikling må vere i strid med dei føresetnadene som Utdanningsdepartementet har sett for prosjektet NDLA. Ei eventuell utviding av aktiviteten på denne måten, basert på overføring av midlar frå eigarane, fører prosjektet over frå prosjektstatus til eit tiltak i drift. Det let seg ikkje sameine med vilkåra som er knytte til den statlege løyvinga og grunnlaget for Tilgangsprosjektet. Ekstra vanskeleg blir det når tiltaket  utfordrar vanlege reglar for konkurranse ved å stille produkta sine gratis til rådvelde i ein marknad som i dag er velfungerande og basert på fri konkurranse. 

Læremiddelforlaga i Noreg ønskjer å bidra til mangfald i læremiddeltilbodet, slik at lærarane ved kvar skole kan velje det læremidlet som høver deira situasjon og behov best. For å få til det må vi ha ein marknad som gjer det mogleg å satse og ta risiko. Dersom NDLA blir utvida til fleire fagområde, samtidig som det går over til å bli eit tiltak i drift (eit offentleg forlag), er dei nødvendige rammevilkåra i fare. Vi anbefaler derfor at det ikkje blir løyvd meir midlar til NDLA før prosjektet er avslutta og evaluert i høve til dei føresetnadene som Utdanningsdepartementet legg til grunn. Etter vår meining vil det vere ein betre stimulans for bruken av digitale læremiddel i skolen om skolane i staden får bruke desse pengane til å kjøpe læremiddel dei sjølv vel ut. 

Vi reknar med at desse momenta blir vurderte dersom framlegget om vidareføring av NDLA basert på fylkeskommunale midlar kjem opp til handsaming i dei einskilde fylka. I så fall vil det også vere på sin plass å be om Utdanningsdepartementets vurdering av om tiltaket er i strid med føresetnadene for statstilskotet og Tilgangsprosjektet, i tillegg til at det blir gjennomført ein konkurranserettsleg analyse.

